
MEDIDAS PROPOSTAS POLA CIG PARA A MELLORA DAS COMUNICACIÓNS 

NO ÁMBITO SANITARIO EN CASO DE APAGAMENTO. 

Elaboradas pola CIG-Saúde e a FGAMT (federación da CIG que representa, entre outros, 

os sectores de ambulancias, telecomunicacións e telefonía). 

 

XUSTIFICACIÓN 

O pasado día 28 de abril de 2025 o territorio galego, entre outros, veuse afectado por 

un apagamento total que afectou ademais do subministro eléctrico a todas as 

comunicacións a través de telefonía móbil, fixa e internet, nalgúns casos durante máis 

de 12 horas. 

Durante esta xornada, todo o sistema sanitario veuse afectado pola falta de subministro 

eléctrico en aquelas instalacións sanitarias (principalmente de Atención Primaria) que 

non contan con xeradores eléctricos de combustión.  

A afectación nas comunicacións dificultou a relación entre o 061 e os PACs e centros de 

saúde e, tamén, dificultou a comunicación interna entre os servizos hospitalarios, 

dificultando o funcionamento de servizos altamente sensibles. 

Nos hospitais e centros de saúde tanto a comunicación interna como externa depende 

maioritariamente dos servidores de comunicación que precisan alimentación eléctrica 

e conexión á rede.  

A perda de subministro eléctrico e a caída da rede de comunicacións fixo imposible o uso das 

aplicacións informáticas coas que se traballa tanto en atención primaria como no hospital,  e 

isto afectou non só a historia clínica, senón tamén aos programas de administración e 

dispensación de medicamentos.  

A Xunta de Galiza, conta cunha Rede Pública Dixital propia de comunicacións móbiles 

específica para emerxencias e seguridade denominada “Rede TETRA” (Terrestral 

Trunked Radio) empregada principalmente polo 061, policías locais, policía autonómica, 

bombeiros e protección civil. 

A experiencia vivida serviu para comprobar que neste tipo de situacións resulta esencial 

reforzar e estender este sistema de comunicación por ondas de radio con radioteléfonos 

fixos, móbiles e portátiles, ademais de nas unidades do 061, nos servizos de urxencias 

hospitalarios e na Atención Primaria, especialmente nos PACs e en centros de saúde 

illados. 

MEDIDAS PROPOSTAS 

1. Reforzo e ampliación das canles comunicación existentes na actualidade, 

reforzando a rede de comunicación para soportar un maior tráfico e mellorar a 

cobertura existente, sobre todo en interiores.  

2. Garantir a existencia de xeradores nas centraliñas e estacións repetidoras 

(antenas) que dan servizo a centros sanitarios para que estas non fallen no caso 

de se volver a producir unha caída no sistema eléctrico. 

3. Dotar dun equipo TETRA portátil (con funda, micrófono e 2 baterías por equipo) 

para cada membro da dotación das ambulancias da RTSU do 061. Tal e como se 

recolle xa no Anexo II da Resolución do 12 de decembro de 2023, da Dirección 

Xeral de Relacións Laborais.  

4. Garantir a existencia, como mínimo, dun equipo TETRA fixo en cada servizo de 

urxencias de todos os hospitais. 

5. Garantir a existencia dun equipo TETRA fixo nos Servizos ou Unidades de 

Atención Primaria que se consideren especialmente illados. 

6. Garantir a existencia dun equipo TETRA fixo en cada PAC. 

7. Dotar dun equipo TETRA portátil (con funda, micrófono e 2 baterías por equipo) 

para cada equipo (medicina e enfermería) dos PAC. 

8. Realizar as modificacións necesarias na programación de todos os equipos TETRA 

existentes para permitir a comunicación entre os distintos efectivos que 

interveñen na xestión das urxencias e emerxencias, e a redacción dun protocolo 

de comunicación entre estes intervintes en caso de necesidade durante un 

apagamento. 

9. Dotar dun sistema de comunicación por radiofrecuencia para a comunicación 

interna entre diferentes servizos dos hospitais, que garanta unha boa cobertura 

no interior dos centros sanitarios. 

 

 

Compostela, 9 de maio de 2025 

